
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 28.12.2017. 
Na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“, broj 49/06 i 76/11 i 89/11), rješavajući po prigovoru X.Y iz Z protiv Kantonalnog tužilaštva, zbog dostavljanja medijima u Bosni i Hercegovini informacije da je Općinski sud donio prvostepenu presudu kojom je X.Y proglasio krivim za zloupotrebu položaja i ovlasti obnašanjem funkcije ministra u Vladi, Agencija za zaštitu ličnih podataka u Bosni i Hercegovini, d o n o s i:

R  J  E  Š  E  NJ  E

Prigovor X.Y iz Z protiv Kantonalnog tužilaštva, zbog dostavljanja medijima u Bosni i Hercegovini informacije da je Općinski sud donio prvostepenu presudu kojom je X.Y proglasio krivim za zlouptrebu položaja i ovlasti obnašanjem funkcije ministra u Vladi, odbija se kao neosnovan.
O b r a z l o ž e nj e

Agencija za zaštitu ličnih podataka u Bosni i Hercegovini (u daljem tekstu: Agencija) je dana 16.10.2017. zaprimila prigovor X.Y iz Z (u daljem tekstu: podnosilac prigovora) protiv Kantonalnog tužilaštva (u daljem tekstu: Tužilaštvo). U prigovoru se navodi da je portparol Tužilaštva dana 13.10.2017. svim medijima poslao nepravosnažnu presudu Općinskog suda od 10.10.2017. Podnosilac prigovora ističe da prvostepenu presudu nije dobio, da je objavom presude u medijima nanesena šteta njegovom ugledu i porodici, te da je izvršen „javni linč“, jer javnost na portalima raspravlja o njegovom ugledu i kaznenom postupku koji još uvjek traje. Ističe da su navedenim postupanjem Tužilaštva povrijeđeni član 6. i član 8. Europske konvencije o zaštiti ljudskih prava i osnovnih sloboda, član 17. Međunarodnog pakta o građanskim i političkim pravima, član 2. tačka e) i g) Ustava Federacije Bosne i Hercegovine, koji garantuje pravo na privatnost i pravičan kazneni postupak, član 3. Zakona o kaznenom postupku FBiH, te interni Protokol Tužilaštva o pružanju informacija medijima u vezi sa kaznenim postupkom.
Tokom prethodnog ispitivanja uloženog podneska, zaključeno je da je u cilju utvrđivanja svih činjenica i okolnosti isti potrebno dopuniti i otkloniti nedostatke za dalje postupanje u smislu član 6. Pravilnika o postupku po prigovoru nosioca podataka u Agenciji za zaštitu ličnih podataka u Bosni i Hercegovini („Službeni glasnik BiH“ broj: 51/09, u daljem tekstu: Pravilnik). S tim u vezi, od podnosioca prigovora je aktom broj: UP1 03-1-37-1-***-2/17 ZL od 18.10.2017. traženo da Agenciji dostavi svojeručno potpisan prigovor u kojem treba da navede svoje ime, prezime i adresu stanovanja i eventualne dokaze za iznesene tvrdnje.
Podnosilac prigovora je aktom od 19.10.2017. izvršio dopunu prigovora, te Agenciji dostavio tražene podatke.

U prilogu, podnosilac prigovora je dostavio:

· Kopiju stranice dnevnog lista „Dnevni avaz“;
· Odštampanu stranicu sa portala 1;
· Odštampanu stranicu sa portala 2;
· Više komentara posjetitelja portala 3 na članak.
Agencija je aktom broj: UP1 03-1-37-1-***-4/17 ZL od 23.10.2017., od Tužilaštva zatražila da u roku od 8 dana od dana prijema akta dostavi izjašnjenje na navode iz prigovora, te da dostavi informaciju da li je Tužilaštvo medijima dostavilo prvostepenu presudu Općinskog suda od 10.10.2017. ili informaciju. Tužilaštvo je također pozvano da u izjašnjenju naznači svrhu i pravni osnov po kojem je postupalo kada je medijima prosljedilo prvostupanjsku presudu Općinskog suda od 10.10.2017. godine, odnosno informaciju o presudi, kojom je podnositelj prigovora osuđen za zlouporabu položaja.
Tužilaštvo je aktom broj: A-***/17 od 31.10.2017. Agenciji dostavilo izjašnjenje u kojem se navodi da je informacija o osuđujućoj prvostepenoj, nepravosnažnoj presudi Općinskog suda objavljena od strane portparola P.R, uz prethodnu saglasnost Glavnog kantonalnog tužitelja i saglasnost postupajućeg tužitelja koji je podigao i pred nadležnim sudom zastupao optužnicu. U izjašnjenju je citirana informacija koju je Tužilaštvo prosljedilo medijima u Bosni i Hercegovini o donesenoj prvostepenoj nepravosnažnoj presudi.
U osporavanju navoda podnosioca prigovora da je objavom informacije o prvostepenoj presudi ugroženo pravo na pretpostavku nevinosti propisano članom 3. Zakona o kaznenom postupku FBiH, Tužilaštvo ističe da u objavljenoj informaciji nije navedeno da se radi o pravosnažnoj konačnoj sudskoj odluci u kojoj nema mogućnosti za korištenje pravnih lijekova.
Dalje se navodi da u skladu sa članom 249. Zakona o kaznenom postupku FBiH, glavni pretres je javan, a razlozi za isključenje javnosti su propisani članom 250. istog zakona. Objava presude je u skladu sa članom 301. Zakona o kaznenom postupku FBiH javna, a izreka presude se javno objavljuje od strane suda čak i ako je javnost na glavnom pretresu bila isključena. Tužilaštvo ističe da u konkretnom slučaju, cijelokupan tok glavnog pretresa u prvostepenom postupku protiv optuženog podnosioca prigovora je bio javan, te da je i presuda javno objavljena, što znači da su glavnom pretresu i objavi presude mogli prisustvovati i građani i predstavnici medija, te da portparol objavom informacije u ime Tužilaštva nije ugrozio ugled podnosioca prigovora niti je izvršen javni linč.
Tužilaštvo, u osporavanju navoda podnosioca prigovora da je objavom nepravosnažne presude došlo do povrede člana 8. Europske konvencije o zaštiti ljudskih prava i osnovnih sloboda, navodi da se radi o neophodnoj mjeri u demokratskom društvu i legitimnom cilju FBiH u zaštiti javne sigurnosti, spriječavanju kriminala i zaštita prava i sloboda oštećene. Objavljena informacija se odnosila na optuženog u funkciji ministra u Vladi, te da javnost ima pravo da zna na koji način nosioci javnih funkcija obnašaju poslove od općeg interesa javnosti.

U osporavanju navoda podnosioca prigovora da mu je objavom presude ugroženo pravo na odbranu iz člana 6. Europske konvencije o zaštiti ljudskih prava i osnovnih sloboda, Tužilaštvo navodi da su podnosiocu prigovora omogućena sva prava predviđena članom 6. Konvencije. Tužilaštvo precizira da je podnosilac prigovora bio obavješten o radnjama za koje se tereti, da mu je osigurano vrijeme za pripremanje odbrane, da mu je omogućeno da se brani sam ili uz pomoć branioca kojeg sam izabere, da je mogao ispitati svjedoke optužbe i predlagati te saslušavati svjedoke odbrane, te da su mu bila omogućena i druga prava predviđena Konvencijom i Zakonom o kaznenom postupku FBiH.

Tužilaštvo zaključuje da objavom pomenute informacije o sadržaju prvostepene presude nije povrijeđen član 1. tačka g) i e) Ustava FBiH, a koje se odnose na pravo na privatnost i pravo na pravičan kazneni postupak.

Tužilaštvo dalje navodi da je komunikacija sa različitim grupama javnosti, uključujući i medije, osim zakonskim aktima, definisana i drugim aktima u Tužilaštvu, te navodi Strategiju za odnose sa javnošću, Poslovnik o radu web uredništva, Protokol o pružanju informacija medijima u vezi sa kaznenim postupkom, Odluku o načinu objavljivanja i plasiranja informacija o podignutim, odnosno potvrđenim optužnicama i određenim pritvorima od strane nadležnih sudova po prijedlozima tužitelja Tužilaštava, Preporuke o načinu obrade i plasiranja informacija o tužilačkim i sudskim aktima (VSTV BiH), Strategiju za postupanje sa licima koje dolaze u kontakt sa tužilaštvima u BiH (VSTV BiH) i dr.

Tužilaštvo navodi da je u svim tim aktima, kao i u Protokolu o pružanju informacija medijima u vezi sa kaznenim postupkom, naznačeno da je komunikacija sa medijima prirodan sljed interesa javnosti i medija za kaznene postupke, kao i gdje su nadležni sudovi donijeli prvostepene ili pravosnažne presude na osnovu takvih optužnica Tužilaštva.

Na koncu izjašnjenja, Tužilaštvo ističe da je komunikacija sa medijima svakodnevna, te da se mediji obavještavaju o optužnicama, pritvorima, prvostepenim i pravosnažnim presudama u svim predmetima koji su od interesa javnosti, a naročito o predmetima privrednog kriminala i korupcije, te zaključuje da navedenom objavom nije izvršen presedan i atak na ličnost, ugled ili na povredu privatnosti podnosioca prigovora.

U provedenom postupku, Agencija je utvrdila sljedeće: 

Tužilaštvo je medijima u Bosni i Hercegovini dostavilo informaciju da je Općinski sud donio prvostepenu presudu u sudskom postupku protiv podnosioca prigovora kojom je proglašen krivim za kazneno dijelo zloupotrebe položaja i ovlasti počinjeno obnašanjem funkcije ministra  u Vladi.
Informaciju o donesenoj prvostepenoj presudi Općinskog suda su prenijeli dnevni list „Dnevni avaz“, portali 1 i 2, te drugi portali.
U objavljenoj informaciji se navodi da se radi o prvostepenoj nepravosnažnoj presudi Općinskog suda te se navodi ime i prezime podnosioca prigovora, njegova životna dob, općina prebivališta, visina izrečene kazne i kazneno djelo za koje ga je Tužilaštvo teretilo.

Prigovor je neosnovan.
Zakonom o zaštiti ličnih podataka („Službeni glasnik BiH“ broj 49/06, 76/11 i 89/11; u daljem tekstu: Zakon) u članu 1. stav (1) utvrđeno je „Cilj ovoga Zakona je svim licima na teritoriju Bosne i Hercegovine, bez obzira na njihovo državljanstvo ili prebivalište, osigurati zaštitu ljudskih prava i osnovnih sloboda, a naročito pravo na privatnost i zaštitu podataka glede obrade ličnih podataka koji se na njih odnose“.

U skladu sa članom 3. Zakona:

· “lični podaci podrazumijevaju bilo koju informaciju koja se odnosi na fizičko lice koje je identifikovano ili se može utvrditi identitet lica;

· obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unos, organizovanje, pohrana, preinaku ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje;

· kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.” 

U skladu sa navedenim definicijama, Tužilaštvo je kontrolor koji je obradio lične podatke, tako što je medijima dostavio informaciju da je Općinski sud donio prvostepenu presudu kojom je  podnosioca prigovora proglasio krivim za zloupotrebu položaja i ovlasti obnašanjem funkcije ministra u Vladi, protiv kojeg je podnio optužnicu Općinskom sudu zbog zlouptrebe položaja i ovlasti.
U članu 4. Zakona  propisani su osnovni principi obrade ličnih podataka kojih su obavezni da se pridržavaju svi kontrolori. Zakon u članu 4. stav (1) tačka a) propisuje da je kontrolor obavezan da lične podatke obrađuje na pravedan i zakonit način. Načelo zakonitosti obrade ličnih podataka podrazumijeva obradu ličnih podataka koji su propisani zakonom ili podzakonskim aktom donesenim na osnovu zakona.
U ovoj pravnoj stvari relevantne su odredbe Zakona o kaznenom postupku Federacije Bosne i Hercegovine (Službene novine FBiH“ broj: 35/03, 37/03, 56/03, 78/04, 28/05, 55/06, 27/07, 53/07, 9/09, 12/10, 8/13 i 59/14; u daljem tekstu: ZKP FBiH) i Preporuka REC (2003)13 Komiteta ministara zemljama članicama o pružanju informacija putem medija u vezi sa kaznenim postupkom
.

ZKP-om FBiH se utvrđuju pravila kaznenog postupka po kojima su dužni postupati općinski sudovi, kantonalni sudovi i Vrhovni sud Federacije Bosne i Hercegovine, tužilac i drugi učesnici u kaznenom postupku predviđeni tim zakonom, kada postupaju u kaznenim stvarima.
ZKP-om FBiH u članu 3. je propisana pretpostavka nevinosti. Tako, u skladu sa navedenim članom ZKP FBiH:

(1) Svako se smatra nevinim za kazneno djelo dok se pravosnažnom presudom suda ne utvrdi njegova krivnja.

(2) Sumnju glede postojanja činjenica koje čine obilježja kaznenog djela ili o kojima ovisi primjena neke odredbe kaznenog zakonodavstva, sud rješava presudom na način koji je povoljniji za optuženika. 

Nadalje, ZKP FBiH u članu 301. propisuje vrijeme i mjesto objave presude. Tako, u skladu sa navedenim članom ZKP FBiH:

(1) Nakon izricanja presude, sud će ju odmah objaviti. Ako sud nije u mogućnosti istoga dana po okončanju glavne rasprave izreknuti presudu, odgodit će objavu presude najviše za tri dana i odrediti vrijeme i mjesto objave presude.

(2) Sud će u prisutnosti stranaka, branilaca, zakonskih zastupnika i opunomoćenika javno pročitati izreku presude i saopćiti ukratko razloge presude.

(3) Objavit će presudu i kada stranka, branilac, zakonski zastupnik ili opunomoćenik nije prisutan. Sud može odlučiti da optuženiku koji nije prisutan presudu usmeno saopći sudac odnosno predsjednik vijeća ili mu se presuda samo dostavi.

(4) Ako je javnost na glavnoj raspravi bila isključena, izreka presude će se uvijek pročitati u javnom zasjedanju. Vijeće će odlučiti hoće li i koliko isključiti javnost prilikom objave razloga presude.

(5) Svi prisutni saslušat će čitanje izreke presude stojeći.

Dakle, ZKP-om je propisano da se svako lice protiv kojeg se vodi kazneni postupak smatra nevinim sve do donošenja pravosnažne presude kojom se oglašava krivim za kazneno dijelo. Istim je propisano da je objava presude javna, čak i u slučajevima ako je na glavnoj raspravi javnost bila isključena, da će sud svim stranama u kaznenom postupku javno pročitati izreku presude. U slučajevima isključenja javnosti sa glavne rasprave, sud odlučuje da li će i koliko javnost biti isključena prilikom objavljivanja razloga presude. Objavljivanje presude nije ograničeno samo na stranke u kaznenom postupku, već objavljivanju mogu prisustvovati i građani koji nemaju neposredni pravni interes u kaznenom predmetu, pa samim tim i mediji.

Obzirom da je u informaciji dostavljenoj medijima, a koju su mediji objavili, jasno naznačeno da se radi o prvostepenoj nepravosnažnoj presudi Općinskog suda, to Tužilaštvo dostavljanjem informacije nije ugrozilo pravo podnosioca prigovora na pravičan kazneni postupak, te nije došlo do povrede člana 3. ZKP FBiH.

Međunarodni dokument koji se odnosi na zaštitu privatnosti u okviru javnosti postupka je i Preporuka REC (2003)13 Komiteta ministara zemljama članicama o pružanju informacija putem medija u vezi sa kaznenim postupkom.
Navedena Preporuka utvrđuje 18 Principa koja se tiču pružanja informacija u vezi sa kaznenim postupcima putem medija, među ostalim, način pružanja informacija medijima, zaštita privatnosti u kontekstu tekućih kaznenih postupaka i podrška medijskom izvještavanju. 
Princip 5 - Način pružanja informacija medijima, je princip koji obavezuje sudske vlasti i policiju da informacije o tekućim kaznenim postupcima medijima trebaju biti pružene putem izvještaja za štampu i pres konferencija koje vode ovlašteni dužnosnici.
Princip 8 - Zaštita privatnosti u kontekstu tekućih kaznenih postupaka glasi „Pružanje informacija o osumnjičenima, optuženima ili osuđenim licima, kao i o drugim stranama u kaznenim postupcima, treba da poštuje njihovo pravo na zaštitu privatnosti u skladu sa članom 8. Konvencije. Posebna zaštita treba da bude pružena stranama koje su maloljetne ili drugim ranjivim licima, kao i žrtvama, svjedocima i porodicama osumnjičenih, optuženih ili osuđenih. U svim slučajevima, posebna pažnja treba da se posveti štetnom efektu koji otkrivanje informacija koje omogućavaju njihovu identifikaciju može imati na lica na koje se odnosi ovaj princip.

Princip 15 - Podrška medijskom izvještavanju, je princip koji obavezuje kompetentne vlasti da informacije o pravnom postupku treba da osiguraju novinarima, te da se novinarima dopusti da naprave kopije javno objavljenih presuda, kako bi se iste prenijele javnosti.

U konkretnom slučaju, dostavljanjem informacije medijima od strane Tužilaštva nije došlo do povrede principa koja se tiču pružanja informacija u vezi sa kaznenim postupkom.
Iz dokaza spisa predmeta se izvodi zaključak da je podnosilac prigovora obnašao funkciju ministra u Vladi, te da je Tužilaštvo protiv njega nadležnom sudu podnijelo kaznenu prijavu za zloupotrebu položaja i ovlasti obnašanjem javne funkcije.

Dakle, informacija dostavljena medijima u BiH od strane Tužilaštva se odnosila na postupanje podnosioca prigovora kao ministra u Vladi, a ne o informacijama o njegovom privatnom životu, porodici i dopisivanju. Obnašanje javne funkcije ne ulazi u sferu privatnosti zaštićenu članom 8. Konvencije. Javnost ima interes da bude obavještena na koji način izabrani dužnosnici obnašaju povjerene javne funkcije, te u slučaju eventualne zloupotrebe ovlasti, da budu obavješteni o postupanjima nadležnih organa, te o donesenim nepravosnažnim i pravosnažnim presudama za izabrane dužnosnike.

Znači, javni dužnosnici prilikom obnašanja povjerenih im javnih funkcija ne mogu uživati zaštitu privatnosti kao obični građani.

Agencija je utvrdila da Tužilaštvo dostavom predmetne informacije medijima u BiH, nije  postupilo suprotno članu 3., 301. ZKP FBiH i Preporuci REC (2003)13 Komiteta ministara zemljama članicama o pružanju informacija putem medija u vezi sa kaznenim postupkom, na koji način nije došlo do povrede principa pravednosti i zakonitosti. 
Na osnovu naprijed navedenog, a u skladu članu 40. stav (1) tačka b) Zakona i članu 13. stav (1) Pravilnika o postupku po prigovoru nosioca podataka u Agenciji za zaštitu ličnih podataka u Bosni i Hercegovini („Sl. glasnik Bosne i Hercegovine“ broj: 51/09) riješeno je kao u izreci ovog Rješenja.
Pouka o pravnom lijeku:

Protiv ovog Rješenja nije dopuštena žalba, ali se može pokrenuti upravni spor pred Sudom Bosne i Hercegovine u roku od 60 dana od dana dostavljanja Rješenja.

